
ƆKASA DWUMADIE
Asante Twi Twerɛbea Ho Mmara

NNIANIMU
Saa ɔfa yi kasa fa susutwerɛ ahodoɔ no ho. Ɛnyɛ Asante Twi kasa mu nko na 
susutwerɛ ho nimdeɛ hia na mmom, ɛho hia wɔ adesua ahodoɔ bi te sɛ Borɔfo 
kasa ne Abakɔsɛm sua mu nso.

Adesua yi bɛkɔ awieeɛ no, na wotumi:

1. Twerɛ amannebɔ susutwerɛ

2. Twerɛ sukyerɛ susutwerɛ

3. Twerɛ akwankyerɛ susutwerɛ

Adwempɔ Ahodoɔ

• Susutwerɛ yɛ ɛberɛ a onipa bi fa atwerɛ ɛkwan so da ne tirimpɔ adi fa 
asɛntitire bi ho.

• Wobɛsua biribi afa susutwerɛ ahodoɔ mmiɛnsa ho:

o Amannebɔ susutwerɛ yɛ ɛkwan a yɛnam atwerɛ so bↄ amanneɛ fa 
asɛm bi a asi ho.

o Sukyerɛ susutwerɛ yɛ susutwerɛ a yɛtwerɛ fa adeɛ bi ho de kyerɛkyerɛ 
sɛdeɛ dekodeɛ no su si teɛ pↄtee. Sɛ ebia adeɛ bi, onipa, beaeɛ, 
osuahunu, atenka, tebea, ne deɛ ɛkeka ho.

o Akwankyerԑ susutwerԑ nso yɛ ɛberɛ a yɛnam atwerɛ so kyerɛkyerԑ 
ɛkwan a yɛfa so yɛ biribi pɔtee. Ɛkyerɛkyerɛ ɛkwan anaa nimdeɛ 
pɔtee a yɛfa so di dwuma bi anaa yɔ biribi.

• Susutwerɛ ahodoɔ no mu biara wɔ nhyehyɛɛ sononko bi a ɛda emu biara 
adi.

ADESUA YI MU NSƐNTITIRE
Yɛaka saa atifiasɛm yi afa ahodoɔ no bi ho asɛm wɔ adesua a atwam no bi mu. 
Wokae deɛ yɛka faa Asɛntitire Nnyinasoɔ Kasamu ho no? Ɛdeɛn ne nkyerɛkyerɛmu 
kasamu?

Sɛ wo ne w’afɛfoɔ kyɛ adwene wie a, twerɛ w’ankasa wo nkyerɛkyerɛmu.

Afei, fa wo mmuaeɛ no toto nkyerɛkyerɛmu a ɛwɔ fam ha no ho.

Asɛntitire Nnyinasoɔ Kasamu
Asɛntitire Nnyinasoɔ Kasamu yɛ ɔkasamu a ɛde asɛntitire a ɛwɔ kasapɛn no mu 
to dwa. Ɛnna Nkyerɛkyerɛmu kasamu nso yɛ ɔkasamu a ɛkyerɛkyerɛ Asɛntitire 
Nnyinasoɔ Kasamu no mu.

Susutwerɛ
Ansa na wobɛtumi atwerɛ susutwerɛ no, wohia emu nimdeɛ amapa. Ɛsɛ sɛ wotumi 
hyehyɛ adwene ahodoɔ no yie wɔ kasapɛn biara mu. Yɛbɛtumi ayɛ yei wɔ berɛ 
a yɛrehyehyɛ anaa yɛrekeka adwene ahodoɔ a ɛsesɛ no abobom wɔ nnidisoɔ 
nnidisoɔ kwan so wɔ berɛ a yɛde adansedideɛ, mfoni, ntotoho ne deɛ ɛkeka ho 
redi dwuma.

Susutwerɛ yɛ ɛberɛ a onipa bi fa atwerɛ ɛkwan so da ne tirimpɔ adi fa asɛntitire 
bi ho.

Susutwerɛ biara de asɛmpɔ bi to dwa.

Susutwerɛ ahodoɔ mmiɛnsa na yɛbɛka ho asɛm. Deɛ yɛbɛdi kan aka ho asɛm ne 
Amannebɔ Susutwerɛ.

Amannebɔ Susutwerɛ
Amannebɔ susutwerɛ yɛ ɛkwan a yɛnam atwerɛ so bↄ amanneɛ fa asɛm bi a asi 
ho.

Amannebɔ susutwerɛ mu nsɛm tumi yɛ bɔsrɛmka anaa biribi a asi pɔtee.

Amannebɔ susutwerɛ mu no, yɛhyehyɛ nsɛm no nnidisoɔ nnidisoɔ kwan so na 
yɛtaa de edinnsiananmu kuo a ɛdi kan (me, yɛn) na ɛdi dwuma wɔ n’atwerɛ mu.

Wɔde twam kabea, adwene mu mfoni ne kasasu ahodoɔ na ɛtwerɛ Amannebɔ 
susutwerɛ mu dodoɔ no ara de twe akenkanfoɔ adwene.

Amannebɔ susutwerɛ atifiasɛm ho nhwɛsoɔ:
• Twerɛ abasɛm fa ɛda a ɛdi kan a wokɔɔ sukuu ho.
• Sɛdeɛ medii akwamma a ɛtwaa mu no.
• Adeɛ titire a matumi ayɛ wɔ m’abrabɔ mu a m’ani gye ho pa ara.
• Twerɛ abasɛm bi fa osuahunu a wonya firii mfomsoɔ bi a woyɛeɛ mu.

Dwumadie 5.1

Baanu Baanu adwuma: Montwerɛ Asɛntitire Nnyinasoɔ Kasamu ne 
Nkyerɛkyerɛmu kasamu mmienu mfa atifiasɛm yi ho; Awodadie

Dwumadie 5.2

Kenkan abasɛm a ɛwɔ fam hɔ no na fa w’ankasa nsɛmfua twerɛ Amannebɔ 
susutwerɛ su ahodoɔ a ɛwowom no.

https://open.library.okstate.edu/internationalcomposition/chapter/unique-
characteristics-of-the-narrative-essay/

Ekuo adwuma: Gyina nimdeɛ a woanya fa saa adesua yi ho so na 
pɛnsɛmpɛnsɛm nimdeɛ a wosusu sɛ ɛho hia wɔ sɛdeɛ yɛsi hyehyɛ adwene 
ahodoɔ wɔ kasapɛn mu no ho.

Amannebɔ susutwerɛ nhyehyɛɛ: Amannebɔ susutwerɛ wɔ nhyehyɛɛ 
sononko a ɛboa ma yɛtumi hyehyɛ emu nsɛm no yie.

Kenkan abasɛm a ɛwɔ ha yihttps://mhcc.pressbooks.pub/app/uploads/
sites/31/2021/07/Narrative-Essay.pdf

Dwumadie 5.3

Montena akuakuo na monkyɛ nimdeɛ ahodoɔ a monya firii akenkan no mu 
no.

Momfa deɛ mosua firii akenkan no mu no ntoto amannebɔ susutwerɛ nhyehyɛɛ 
ahodoɔ a ɛdidi soɔ yi ho. Nhyehyɛɛ ahodoɔ no ne nnianimu, asɛm no ankasa 
ɛnna awieeɛ.

https://open.library.okstate.edu/internationalcomposition/chapter/unique-characteristics-of-the-narrative-essay/
https://open.library.okstate.edu/internationalcomposition/chapter/unique-characteristics-of-the-narrative-essay/
https://mhcc.pressbooks.pub/app/uploads/sites/31/2021/07/Narrative-Essay.pdf
https://mhcc.pressbooks.pub/app/uploads/sites/31/2021/07/Narrative-Essay.pdf

Nnianimu
Yei na ɛtwe akenkanfoɔ adwene kɔ abasɛm no soɔ. Mpɛn pii no, yɛde 
asɛmmisa, akontabuo anaa ɔkasamu a ɛtwe akenkanfoɔ adwene na ɛfiti aseɛ.

Abasɛm no ho nnyinasosɛm a ɛhia sɛ akenkanfoɔ hunu no nso da adi wɔ 
nnianimu no mu.

Ɔkasamu a ɛyɛ amannebɔ susutwerɛ no fapem nso bɛtumi apue wɔ nnianimu 
no mu.

Asɛm no Ankasa
Ɛha yi na ɔtwerɛfoɔ no dɔ asukɔ de kyerɛkyerɛ ɔkasamu a ɛyɛ amannebɔ 
susutwerɛ no fapem no mu.

Amannebɔ susutwerɛ mu adwene ahodoɔ no, yɛhyehyɛ no nnidisoɔ nnidisoɔ 
wɔ kasapɛn kwan so wɔ saa ɔfa yi mu.

Ɛsɛ sɛ kasapɛn biara nya Asɛntitire Nnyinasoɔ Kasamu wɔ n’ahyɛaseɛ. Afei, 
ɛsɛ sɛ ɛsan nso nya ɔkasamu a ɛkyerɛ sɛ worefiri saa kasapɛn no so akɔ 
kasapɛn foforɔ so wɔ saa kasapɛn no awieeɛ hɔ.

Awieeɛ
San twerɛ ɔkasamu a ɛyɛ amannebɔ susutwerɛ no fapem no

San hwɛ adwempɔ ahodoɔ no mu wɔ ɔfa yi mu

Twerɛ ɔkasamu a ɛtwa toɔ a ɛbɔ amannebɔ susutwerɛ no mu adwempɔ ahodoɔ 
no nyinaa tɔfa

Dwumadie 5.4

1. Montena baanu baanu na montwerɛ nneɛma ahodoɔ a ɛsɛ sɛ ɛba wɔ 
amannebɔ susutwerɛ nhyehyɛɛ a ɛtɔ so mmienu a ɛyɛ asɛm no ankasa 
mu ma mo ne afoforɔ nkyɛ ɛho nimdeɛ.

2. Montena akuakuo na montwerɛ kasapɛn ahodoɔ mmiɛnsa mfa afahyɛ bi 
a moahwɛ pɛn ho. Kenkan adesuafoɔ nkaeɛ no na mompɛnsɛmpɛnsɛm 
emu nsɛm nhyehyɛɛ no mu.

3. Montena akuakuo na monkenkan abasɛm a ɛwɔ fam hɔ no na momfa 
nhwehwɛ adwempɔ a ɛwɔ kasapɛn biara mu, ne ɛkwan ahodoɔ a 
ɔtwerɛfoɔ no faa so de twee akenkanfoɔ no adwene kɔɔ susutwerɛ no 
mu nsɛm so.

Mekɔɔ sukuupɔn mu no, na ɛberɛ biara, mebɔ me ho mmɔden pa ara wɔ 
adesua mu. Me mame yɛ prɔfɛsa wɔ sukuupɔn mu ɛnna me papa nso yɛ 
ɔkyerɛkyerɛfoɔ. Ne saa nti no, wɔde adesua hyɛɛ me mu wɔ berɛ a na mesua 
pa ara. Ɛberɛ a na mewɔ adantam sukuu mu no (a ɛyɛ fapem ma daakye 
ntoasoɔ sukuu adesuafoɔ), menyaa ɔhaw wɔ berɛ a medii nkoguo wɔ adesua 
bi a na mebɔ me ho mmɔden wɔ mu pa ara wɔ sɔhwɛ-twerɛ mu.

Nkogudie.

Yei ne atenka a menyaa wɔ me mu.

Memaa m’awofoɔ ne ne titire, m’ankasa nsa sii fam. Yei maa hu kɛseɛ bi kaa 
me da mu no nyinaa maa mebisaa me ho sɛ, yei bɛtumi anya nsunsuansoɔ bɔne 
bi wɔ me daakye nwomasua so anaa? Yei remma mentumi nnya sukuupɔn mu 
akwannya anaa? Ansa na ɔhaw no bɛbene me soɔ no, mekɔgyee afotuo firii 
m’awofoɔ ne me fotufoɔ hɔ. Wɔnam wɔn adom ne wɔn nteaseɛ so yii me firii 
ɔsɛeɛ amena mu na akyire yi no, mehunuu sɛ, biribiara bɛyɛ yie.

Ampa ara, sɔhwɛ-twerɛ mu nkogudie yɛ adeɛ a ɛtumi nya nsunsuansoɔ bɔne 
wɔ nnipa so nanso metumi bɔ mmɔden nya ɔkyerɛkyerɛfoɔ a ɔbɛkyerɛ me adeɛ 
wɔ me nna a aka wɔ sukuu mu no a, ɛbɛboa ama deɛ ɛsiiɛ no rensi bio na 
ɛbɛsan ama me mmɔdemmɔ akɔ ɛkan.

Mehunuu sɛ nkogudie ka onipa abrabɔ ho na mmom, ɛkwan a yɛfa so pɛ ɔhaw 
no pomasiberɛ na ɛkyerɛ yɛn nkonimdie wɔ saa ɔhaw no so. Bio, mehunuu 
hia a ɛho hia sɛ yɛpɛ mmoa firi afoforɔ hɔ. Ɛnam me kyerɛkyerɛfoɔ no mmoa 
so maa menyaa adesua no mu nteaseɛ yie na ɛnam so maa me mmɔdemmɔ 
wɔ saa adesua no mu kɔɔ ɛkan. Yei maa mehunuu ɛkwan a mɛfa so agyina 
ɔhaw bi ano a ɛmfa ho ne sɛdeɛ me haw no ano den si teɛ. Ɛnam saa osuahunu 
a menyaa wɔ ntoasoɔ sukuu mu no so maa me hyɛbrɛ sesaeɛ a aboa ama 
mabɛyɛ sɛdeɛ mete ɛnnɛ yi. M’ani agye saa osuahunu ahodoɔ a manya no ho 
ne mpontuo a ɛnam so ama manya wɔ saa ɔhaw yi mu

Sukyerɛ Susutwerɛ
Ɛdeɛn ne Sukyerɛ Susutwerɛ?

Sukyerɛ susutwerɛ yɛ susutwerɛ a yɛtwerɛ fa adeɛ bi ho de kyerɛkyerɛ sɛdeɛ 
dekodeɛ no su si teɛ pↄtee, sɛ ebia, adeɛ bi, onipa, beaeɛ, osuahunu, atenka, tebea, 
ne deɛ ɛkeka ho ho sɛdeɛ ɛbɛyɛ a ɔkenkanfoɔ no bɛhunu adeɛ pɔtee a yɛreka 
ho asɛm no yie. Ɛsɛ sɛ yɛhyehyɛ emu nsɛm no yie na yɛde nsɛmfua a ɛbɛtwe 
akenkanfoɔ no adwene adi dwuma wɔ mu.

Sukyerɛ susutwerɛ Nhyehyɛɛ
Sukyerɛ susutwerɛ nhyehyɛɛ te sɛ amannebɔ susutwerɛ nhyehyɛɛ a yɛsuaeɛ no 
ara.
i. Nnianimu: Ɛsɛ sɛ nnianimu no da deɛ ɔtwerɛfoɔ no rebɛkasa afa ho no 

adi. Nsɛm a ɛtwe akenkanfoɔ adwene kɔ sukyerɛ susutwerɛ no soɔ bi te sɛ 
ampɛmmuaeɛ asɛmmisa ho hia wɔ ha pa ara.

ii. Asɛm no Ankasa: Ɛha na yɛkyerɛkyerɛ adwempɔ ahodoɔ no mu. Ɛsɛ sɛ 
Asɛntitire Nnyinasoɔ Kasamu no boa ma adwempɔ a ɛwɔ kasapɛn biara mu 
no da hɔ fann na atumi atwe akenkanfoɔ no adwene aba dwumadie no so. 
Ɛsɛ sɛ yɛde kasapɛn foforɔ di dwuma wɔ berɛ a yɛreda adwempɔ foforɔ bi 
adi.

iii. Awieeɛ: San twerɛ susutwerɛ no nnyinasoɔ anaa ne botaeɛ a wokaa ho asɛm 
wɔ nnianimu hɔ no ne adwempɔ ahodoɔ a ɛda adi wɔ asɛm no ankasa mu no 
bom wɔ ha.

Sukyerɛ Susutwerɛ atifiasɛm ho nhwɛsoɔ ahodoɔ:

• Kyerɛkyerɛ sini a wopɛ ne hwɛ pa ara mu.
• Kyerɛkyerɛ sɛdeɛ ahofadie ne atɛn tenenee si teɛ mu.
• Kyerɛkyerɛ sɛdeɛ nwoma bi a w’ani gye ho pa ara si teɛ.
• Kyerɛkyerɛ sɛdeɛ ɛkwan a ɛdi kan a wotu kɔɔ amanɔne no si teɛ.
• Kyerɛkyerɛ sɛdeɛ w’adamfo a wopɛ n’asɛm pa ara si teɛ.

Dwumadie 5.5

1. Gyina deɛ woasua yi so na fa kyerɛkyerɛ sukyerɛ susutwerɛ ase. Ɛdeɛn 
na ɛma sukyerɛ susutwerɛ da nso firi amannebɔ susutwerɛ ho?

a. Afei, hwɛ mfoni no na kenkan deɛ wɔatwerɛ wɔ aseɛ hɔ no na wo 
ne w’afɛfoɔ nkyɛ adwene mfa sukyerɛ susutwerɛ su ho. Sukyerɛ 
susutwerɛ su no mu deɛ ɛwɔ he na wosusu sɛ ɛho hia pa ara na 
adɛn ntira?

 A descriptive essay - Search (bing.com)
 Sukyerɛ susutwerɛ su ahodoɔ no mu bi na ɛwɔ fam ha yi:

• Ɛsɛ sɛ nsɛm no mu da hɔ fann ma ɔkenkanfoɔ no. Ɛsɛ sɛ nsɛm 
a yɛde to dwa no nyinaa ne adwempɔ no kɔ pɛ.

https://www.bing.com/videos/riverview/relatedvideo?q=A+descriptive+essay+&mid=07942A8F10A0458C421707942A8F10A0458C4217&mmscn=serpvidol&FORM=VIRE&ajaxhist=0&ajaxserp=0

• Fa kasasu ahodoɔ nso di dwuma wɔ atwerɛ no mu. Yei kyerɛ 
sɛ, ɔtwerɛfoɔ no de nnyinahɔma, nsɛnkyerɛnneɛ a ɛkasa ne 
deɛ ɛkeka ho kyerɛkyerɛ adeɛ a ɔreka ho asɛm no mu ma 
akenkanfoɔ no hunu adeɛ pɔtee a ɔreka ho asɛm no.

• Fa nsɛmfua ahodoɔ a ɛbɛboa ama ɔkenkanfoɔ no ani agye 
adeɛ a worekyerɛkyerɛ mu no ho di dwuma.

Dwumadie 5.6

Kenkan akwan ahodoɔ a yɛfa so twerɛ sukyerɛ susutwerɛ a ɛdidi soɔ yi;

1. Deɛ ɛdi ɛkan no, yɛ nhwehwɛmu fa atifiasɛm a wɔde ama wo no ho na 
baabae adwene ahodoɔ ahodoɔ no mu. Boaboa nsɛmfua anaa nsɛm bi a 
wobɛpɛ sɛ wode bɛdi wo dwuma no ano.

2. Deɛ ɛtɔ so mmienu, twerɛ wo dwumadie nhyehyɛɛ no atrapoeatrapoe 
kwan so fa deɛ wobɛka no ho nnidisoɔ nnidisoɔ.

3. Deɛ ɛtɔ so mmiɛnsa, twerɛ w’asɛntitire nnyinasoɔ kasamu ma kasapɛn 
biara.

4. Deɛ ɛtwa toɔ, kenkan wo susutwerɛ no mu na yɛ nsiesie a ɛfata. Yei 
bɛboa ama woatumi asiesie mfomsoɔ a woayɛ wɔ wo susutwerɛ no mu 
nyinaa.

Wode biribi foforɔ bi bɛka yeinom ho anaa? Nneɛma nan yi mu deɛ ɛwɔ he na 
wosusu sɛ ɛho hia pa ara wɔ berɛ a woretwerɛ sukyerɛ susutwerɛ?

Dwumadie 5.7

1. Montena akuakuo na momfa kasapɛn ahodoɔ mmiɛnsa ntwerɛ sukyerɛ 
susutwerɛ mfa atifiasɛm ‘Kyerɛkyerɛ sɛdeɛ Ghana nsase bɔbea no si teɛ’ 
yi ho na pɛnsɛmpɛnsɛm nimdeɛ ahodoɔ a ɛboaa wo maa wotwerɛɛ saa 
susutwerɛ yi mu. Kae sɛ wobɛka wo susutwerɛ no ne nimdeɛ ahodoɔ a 
ɛboaa wo maa wotwerɛɛ wo susutwerɛ no ho asɛm akyerɛ w’afɛfoɔ no 
nyinaa.

2. Yɛ ntotoho fa amannebɔ susutwerɛ ne sukyerɛ susutwerɛ mu nsɛm ho. 
Wo ne w’afɛfoɔ nkyɛ wo mmuaeɛ.

Akwankyerɛ Susutwerɛ
Akwankyerɛ Susutwerɛ da nimdeɛ foforɔ bi adi fa atifiasɛm bi ho kyerɛ 
ɔkenkanfoɔ no. Ɛboa ma ɔkenkanfoɔ no nya nteaseɛ a emu dɔ, nkyerɛsekann anaa 
nkyerɛkyerɛmu amapa fa atifiasɛm pɔtee bi ho.

Akwan ahodoɔ a yɛfa so twerɛ Akwankyerɛ Susutwerɛ
Sɛ wobɛtumi atwerɛ akwankyerɛ susutwerɛ amapa a, ɛho hia sɛ wobɛnya nteaseɛ 
a emu dɔ wɔ atifiasɛm a wɔde ama wo no ho.

Akwankyerɛ Susutwerɛ atifiasɛm ho nhwɛsoɔ ahodoɔ:
1. Kyerɛkyerɛ ɛkwan a yɛfa so nwono kɛntɛn.
2. Kyerɛkyerɛ ɛkwan a wɔfa so yi akannifoɔ wɔ wo sukuu mu.
3. Nkwan a w’adamfo bi pɛ pa ara ne abɛkwan nanso ɔnnim yɛ. Kyerɛkyerɛ no 

sɛdeɛ yɛsi yɛ no.
4. Sɛn na yɛsi yɛ afuo?
5. W’adamfo bi pɛ sɛ ɔbɛsra wo wɔ wo sukuu mu. Kyerɛ no ɛkwan.

Woretwerɛ akwankyerɛ susukyerɛ a, ɛho bɛhia sɛ wobɛdi saa atrapoe ahodoɔ yi 
so:
a. Kenkan asɛmmisa anaa atifiasɛm no yie.
b. San kenkan nimdeɛ a woasua afa akwankyerɛ susutwerɛ ho no mu. Sɛ wonte 

biribi ase a, bisa wo kyerɛkyerɛfoɔ na ɔnkyerɛkyerɛ mu yie nkyerɛ wo. 
Wobɛtumi nso ayɛ nhwehwɛmu afa atifiasɛm no ho wɔ abɛɛfo ntontanfie so 
anaa nwoma ahodoɔ mu de apɛ ho nimdeɛ.

c. Kyekyɛ dwumadie no mu nketenkete sɛdeɛ ɛbɛyɛ a wobɛnya mu nteaseɛ yie
d. Yɛ wo susutwerɛ no ho nhyehyɛɛ amapa (hwɛ deɛ ɛwɔ fam hɔ no).
e. Twerɛ ɔkasamu a ɛyɛ akwankyerɛ susutwerɛ no fapem no na hyehyɛ wo 

nnianimu no yie fa hyɛ wo dwumadie no ase.

Nwennweneho dwumadie: Sɛ wokenkan atrapoe ahodoɔ a yɛfa so twerɛ 
akwankyerɛ susutwerɛ no wie a, kyerɛ emu deɛ ɛho hia pa ara a ɛbɛboa wo ama 
woayɛ ahoboa amapa wɔ akwankyerɛ susutwerɛ twerɛ ho.

Akwankyerɛ Susutwerɛ ho Nhyehyɛɛ Ahodoɔ
Akwankyerɛ Susutwerɛ ho nhyehyɛɛ ahodoɔ na ɛdidi soɔ yi:

http://create/

Nnianimu
Di ɛkan twerɛ w’atifiasɛm no ne ɔkasamu a ɛyɛ akwankyerɛ susutwerɛ no fapem 
no na fa bɔ deɛ worebɛka ho asɛm no tɔfa.

Asɛm no Ankasa
Yei taa yɛ kasapɛn mmiɛnsa nanso ɛtumi boro saa wɔ ɛberɛ a wo susutwerɛ no 
ware pa ara. Ɛha na wokyerɛkyerɛ wo nsɛm, adwene ahodoɔ anaa atifiasɛm no 
mu yie. Ɛsɛ sɛ kasapɛn biara kyerɛkyerɛ adwempɔ koro pɛ mu. Yei bɛboa ama wo 
susutwerɛ no mu ada hɔ fann. Ɛho hia sɛ twaka bɛda kasapɛn biara ne ɔkasamu a 
ɛyɛ akwankyerɛ susutwerɛ no fapem a ɛwɔ nnianimu kasapɛn no ntam.

Awieeɛ
Akwankyerɛ susutwerɛ awieeɛ no bɔ atifiasɛm no ho mpɛnsɛmpɛnsɛmu no nyinaa 
tɔfa

Yei yɛ ɛkwan a yɛfa so de akwankyerɛ susutwerɛ dwumadie no nyinaa ba awieeɛ. 
Ɛbɔ nkyerɛkyerɛmu ahodoɔ a ɔkasamu a ɛyɛ akwankyerɛ susutwerɛ no fapem no 
de to dwa ne kasapɛn ahodoɔ a ɛwɔ asɛm no ankasa mu no tɔfa.

Kenkan abasɛm no na montena baanu baanu mpɛnsɛmpɛnsɛm akwankyerɛ 
susutwerɛ su mu https://www.quora.com/What-are-the-characteristics-of-an-
expository-essay

Dwumadie 5.8

1. Kyerɛkyerɛ susutwerɛ mu. Wo ne w’afɛfoɔ nkyɛ wo mmuaeɛ no.

2.  Montena baanu baanu nkenkan susutwerɛ nhwɛsoɔ no na momfa 
mpɛnsɛmpɛnsɛm akwankyerɛ susutwerɛ mu. Wo ne w’afɛfoɔ nkyɛ wo 
mmuaeɛ no.

 https://assets.myperfectwords.com/blog/expository-essay/expository-
essay-examples/expository-essay-example-grade-7-pdf.pdf

3. Montena baanu baanu na mompɛnsɛmpɛnsɛm akwan ahodoɔ a yɛfa so 
twerɛ akwankyerɛ susutwerɛ. Wo ne w’afɛfoɔ nkyɛ wo mmuaeɛ no.

4. Fa kasapɛn mmiɛnsa twerɛ akwankyerɛ susutwerɛ fa atifiasɛm 
‘Kyerɛkyerɛ akwan ahodoɔ a yɛfa so di aboakyer afahyɛ’ no ho na fa 
ma wo yɔnko nnyina so nhwehwɛ akwankyerɛ susutwerɛ su ahodoɔ a 
ɛwowom, na sɛ ɔbɛtumi a, ɔnkasa mfa ne nhyehyɛɛ ahodoɔ no ho.

https://www.quora.com/What-are-the-characteristics-of-an-expository-essay
https://www.quora.com/What-are-the-characteristics-of-an-expository-essay
https://assets.myperfectwords.com/blog/expository-essay/expository-essay-examples/expository-essay-example-grade-7-pdf.pdf
https://assets.myperfectwords.com/blog/expository-essay/expository-essay-examples/expository-essay-example-grade-7-pdf.pdf

5. Montena akuakuo na monyɛ ntotoho mfa sukyerɛ susutwerɛ su ne 
akwankyerɛ susutwerɛ su ho. Mo ne mo mfɛfoɔ nkyɛ adwene wɔ ho.

MMƆAKYIRE NSƐMMISA

1. Fa kasapɛn baako twerɛ amannebɔ susutwerɛ na kyerɛ Asɛntitire 
Nnyinasoɔ Kasamu ne nkyerɛkyerɛmu kasamu ahodoɔ a ɛwom.

2. Fa w’ankasa nsɛmfua kyerɛkyerɛ amannebɔ susutwerɛ mu.

3. Kyerɛkyerɛ akwan ahodoɔ a wobɛfa so atwerɛ amannebɔ susutwerɛ 
atifiasɛm yi Osuahunu kɛseɛ wɔ m’abrabɔ mu.

4. Pɛnsɛmpɛnsɛm amannebɔ susutwerɛ nhyehyɛɛ no mu. Fa wo mmuaeɛ 
no to w’afɛfoɔ no anim.

5. Fa kasapɛn ahodoɔ mmiɛnsa twerɛ saa susutwerɛ atifiasɛm yi Akwantuo 
sononko bi a metuiɛ na pɛnsɛmpɛnsɛm ne su ahodoɔ no mu. Kyerɛ 
Asɛntitire Nnyinasoɔ Kasamu a ɛwɔ kasapɛn no biara mu.

6. Twerɛ atrapoe ahodoɔ a wobɛgyina so de atwerɛ saa susutwerɛ atifiasɛm 
yi ‘ Twerɛ wo sukuu ho asɛm’. Mma wo werɛ mfiri sɛ wode susutwerɛ 
yi nhyehyɛɛ ne ne su bɛdi dwuma.

7. Fa kasapɛn mmiɛnsa anaa deɛ ɛboro saa twerɛ sukyerɛ susutwerɛ 
atifiasɛm yi ‘M’adamfo a mepɛ n’asɛm pa ara wɔ ewiase yi mu ho 
asɛm’. Fa sukyerɛ susutwerɛ ho nhyehyɛɛ no di dwuma.

8. Ɛdeɛn ne akwankyerɛ susutwerɛ?

9. Fa kasapɛn mmiɛnsa twerɛ akwankyerɛ susutwerɛ fa atifiasɛm 
Kyerɛkyerɛ sɛdeɛ yɛsi nwono kɛntɛn. Pɛnsɛmpɛnsɛm ne nhyehyɛɛ no 
mu.

10. Yɛ ntotoho fa amannebɔ susutwerɛ ne akwankyerɛ susutwerɛ ho. Twerɛ 
nneɛma a ɛsesɛ ne deɛ ɛyɛ sononko wɔ wɔn ntam.

SECTION 5  SUSUTWERƐ

MMƆAKYIRE NSƐMMISA NO HO 
MMUAEƐ

1. Kasapɛn koro susutwerɛ ho nhwɛsoɔ

Nnipakuo biara wɔ wɔn asa ne asa pɔtee a wɔsa no wɔ dwumadie 
biara ase. Saa asa yi mu bi wɔ hɔ a wɔsa no wɔ berɛ a wɔreyɛ ayie, 
wɔredi afedida bi, wɔreto anansesɛm, wɔrepae anaa wɔremoma ɔhene 
bi ne berɛ a wɔresom. Mantam ahodoɔ edu a ɛwɔ Ghana ha no nyinaa 
mu biara wɔ asa bi a wɔtaa sa pa ara wɔ afahyɛ ase ne dwumadie 
ahodoɔ bi te sɛ ayiyɔ, awaregyeɛ ne deɛ ɛkeka ho ase. Wɔsa saa asa yi 
de gyegye nnipa ani san nso de ma wɔsua adeɛ. (Nhwɛsoɔ, ‘Gome’ yɛ 
asa a Nkranfoɔ a wɔwɔ Nkran Mantam mu wɔ Ghana na wɔsa wɔ berɛ 
a wɔredi Homowo afahyɛ wɔ Ɔsannaa bosome mu). Asa ahodoɔ a ɛwɔ 
Ghana no mu bi ne kpalongo a Nkranfoɔ sa no, Agbadza a Ewefoɔsa, 
Adowa a Akanfoɔ sa no, Bambaya a Ɛserɛmfoɔ sa no, Patsa ne Dbahsh 
a Ga-Adangbefoɔ sa no ne deɛ ɛkeka ho. Asa ahodoɔ yi mu dodoɔ no 
ara abɔseɛ firi Ghanaman ne emu mmusuakuo ahodoɔ no mu.

Asɛntitire Nnyinasoɔ Kasamu no ne: Nnipakuo biara wɔ wɔn asa ne asa 
pɔtee a wɔsa no wɔ dwumadie biara ase. Ɔkasamu nkaeɛ no nyinaa yɛ 
Nkyerɛkyerɛmu Kasamu.

https://en.wikipedia.org/wiki/Culture_of_Ghana

2. Amannebɔ susutwerɛ yɛ abasɛm a ɔtwerɛfoɔ no gyina atifiasɛm pɔtee 
anaa osuahunu bi so twerɛ.

3. Ɔtwerɛfoɔ no gyina susutwerɛ no atifiasɛm no so yɛ nhyehyɛɛ fa ɛkwan 
a ɔbɛfa so atwerɛ susutwerɛ no ho na ɔhwɛ sɛ ɔde nnipa ho dinnsiananmu 
bɛdi dwuma. Afei, ɔhwɛ hyeyɛ adwene a ɛwowom no nyinaa nnidisoɔ 
nnidisoɔ kwanso na ɔde nsɛmfua a ɛbɛtwe akenkanfoɔ no adwene adi 
dwuma wɔ mu.

4. Amannebɔ susutwerɛ nhyehyɛɛ no ne Nnianimu, Asɛm no ankasa ɛnna 
Awieeɛ. Ɛsɛ sɛ osuani pɛnsɛmpɛnsɛm saa nhyehyɛɛ yi biara mu fann.

Mmuaeɛ no bɛgyina susutwerɛ a osuani no bɛtwerɛ no so. Nhwɛsoɔ na 
ɛwɔ fam hɔ no:

Nnianimu ma ‘Akwantuo sononko bi a metuiɛ’

SECTION 5  SUSUTWERƐ

Akwantuo bɛtumi ayɛ akyinkyinakyinkyin bi a ɛtumi yi wo firi beaeɛ a 
woteɛ ankasa. Ɛma wo akwannya ma wohunu mmeaeɛ ne nnipa afoforɔ 
bebree. Akwantuo yi mu baako a me werɛ remfiri da no ne berɛ a me ne 
m’abusua kɔɔ nsrahwɛ wɔ mmepɔ bi so.

Mmepɔ bi so Nsrahwɛ

Yɛhyɛɛ akwantuo no ase anɔpa tutuutu. Yɛhyehyɛɛ nnuane, ntadeɛ ne 
afidie a yɛde twa mfoni a yɛde bɛtwitwa mfoni wɔ hɔ guu yɛn kaa mu. 
Na ɛkwan no ware pa ara nanso na ɛso yɛ anika. Yɛdii agorɔ ɛnna yɛsan 
too ɛdwom ahodoɔ nso. Na yɛrebɛn mmepɔ no, yɛhunuu nneɛma a na 
ɛyɛ fɛ ahodoɔ pii wɔ hɔ. Nnua atenten ne mmepɔ a wɔn ahosuo no yɛ 
ahahamono wɔ baabiara. Yɛn adwene mpo yɛɛ yɛn sɛ, ɛyɛ mfoni bi 
kɛkɛ na yɛrehwɛ.

 Anigyedeɛ dwumadie ahodoɔ

Ɛberɛ a yɛduruu yɛn atenaeɛ wɔ nsrahwɛbea hɔ no, yɛn ani gyee mmoroso. 
Nna a na ɛdi anim no nyinaa yɛ anigyeɛ nko ara. Yɛkyinkyiniiɛ ara 
kɔpuee nsuo-a-ɛsiane-mmepɔ-so. Yɛhunuu nwiram mmoa binom nso a 
wɔmmɛn yɛn. Deɛ na ɛyɛ anika koraa wɔ mu ne ogya a na yɛtena ho to 
no anadwo, toto nnuane san to anansesɛm ahodoɔ no.

Adesua a yɛnya firii Nsrahwɛ no mu

Saa nsrahwɛ yi boa maa menyaa suahunu ahodoɔ pii. Ɛmaa m’ani gyee 
abɔdeɛ a atwa yɛn ho ahyia no ho ne hia a ɛho hia sɛ wo ne w’abusua ka 
bom kɔ nsrahwɛ wɔ baabi. Mesan suaa sɛ, ɛnsɛ sɛ nsrahwɛ no yɛ kɛseɛ 
pa ara ansa na ayɛ nkaedum bi. Ɛtɔ da a, anigyeɛ a nkabom de ba ne 
nneɛma foforɔ a wonya ɛho suahunu no nko ara som bo.

Awieeɛ

Nsrahwɛ a yɛkɔɔ no wɔ mmepɔ no soɔ no yɛ adeɛ a mɛkae no da biara. 
Ɛnyɛ nneɛma a ɛyɛ fɛ wɔ hɔ no nko na mmom, sereɛ ne ayɔnkofa amapa 
a ɛbɛtɔɔ yɛn ntam no. Ɛmaa mehunuu sɛ, adeɛ a ɛyɛ anika pa ara wɔ 
ewiase ne sɛ, wo ne afoforɔ bɛkɔ nsrahwɛ na woanya mu anigyeɛ.

Deɛ ɛwɔ soro hɔ no yɛ susutwerɛ ho nhwɛsoɔ a wɔagyina atifiasɛm 
ahodoɔ so ahyehyɛ no nnidisoɔ nnidisoɔ a ɛbɛboa ama woatumi atwerɛ 
bi.

5. Deɛ ɛdidi soɔ yi yɛ ‘Me sukuu ho asɛm’ ho nhyehyɛɛ.

Nnianimu mu no, sukuu no din ne beaeɛ a ɛwɔ, nnepa/mfasoɔ a wonya 
firi sukuu no mu sɛ ebia, nwomasua, ayɔnkofa ne deɛ ɛkeka ho ho.

SECTION 5  SUSUTWERƐ

Asɛm no ankasa: Kyerɛkyerɛ sɛdeɛ sukuu no mu si teɛ, sɛdeɛ wɔasi 
ahyehyɛ sukuu no mu nneɛma ahodoɔ, adan, adesuabea, adeɛ pɔtee 
a wɔsua no wɔ hɔ, dwumadie ahodoɔ a ɛkɔ so wɔ sukuu no mu, 
akyerɛkyerɛfoɔ ne sukuu no mu mpanimfoɔ, asukuufoɔ, fekuo ahodoɔ 
a ɛwɔ sukuu no mu ne deɛ ɛkeka ho. (Yei bɛtumi ayɛ kasapɛn ahodoɔ 
mmiɛnsa)

Awieeɛ: Deɛ enti a wopɛ saa sukuu no, Adɛn nti na saa sukuu no na ɛyɛ 
papa pa ara, mfasoɔ a woanya afiri sukuu no so.

6. Mmuaeɛ no bɛtumi ayɛ sononko. Deɛ ɛwɔ fam ha yi yɛ nneɛma a ɛho 
bɛhia wɔ sukyerɛ susutwerɛ mu.

7. Mmuaeɛ no bɛtumi ayɛ sononko. Deɛ ɛwɔ fam ha yi yɛ nneɛma a ɛho 
bɛhia wɔ sukyerɛ susutwerɛ mu.

https:/ /www.knockholt .kent.sch.uk/attachments/download.
asp?file=641&type=pdf

8. Sukyerɛ susutwerɛ yɛ susutwerɛ a ɛkyerɛkyerɛ sɛdeɛ biribi su si teɛ 
pɔtee. Ɛkyerɛkyerɛ atifiasɛm anaasɛ adwene pɔtee bi mu fann. Ɛda 
atifiasɛm bi mu nsɛm a ɛfa biribi ho adi kyerɛ akenkanfoɔ.

9. Mmuaeɛ no bɛtumi ayɛ sononko. Fa saa nneɛma ahodoɔ yi toto wo 
dwumadie no ho:

Nnianimu

i. Wode ɔkasamu mmienu anaa mmiɛnsa na ɛtwerɛɛ atifiasɛm no 
nnianimu no?

ii. Wode nkyerɛkyerɛmu kasamu bi kaa w’atifiasɛm nnianimu no ho?

iii. Twaka bi da wo nkyerɛkyerɛmu kasamu ahodoɔ no ne atifiasɛm no 
ntam?

iv. W’atifiasɛm no mu da hɔ fann?

v. Wo nnianimu kasapɛn no yɛ biribi a ɛtwe akenkanfoɔ adwene anaa 
ɛma wɔn ani gye?

Asɛm no ankasa

i. Wode adwempɔ baako biara yɛɛ kasapɛn baako maa w’adwempɔ 
3-5 no?

ii. Wokyerɛkyerɛɛ adwempɔ no mu biara ase yie wɔ kasapɛn no mu 
biara mfitiaseɛ?

iii. Wonyaa nimdeɛ ahodoɔ a ɛfata de taee w’adwempɔ no akyi?

SECTION 5  SUSUTWERƐ

iv. Wotwerɛɛ biribi wɔ kasapɛn biara awieeɛ a ɛboa ma ɛne kasapɛn a 
ɛtoa ne soɔ no nya ayɔnkofa bi?

Awieeɛ

i. Wosan kaa biribi faa adwene a ɛwɔ atifiasɛm mu no ho?

ii. Wotwerɛɛ ɔkasamu bi wɔ dwumadie no awieeɛ hɔ a ɛma ɔkenkanfoɔ 
no ani gye w’adwuma no ho anaa?

iii. Wobɔɔ kasapɛn ahodoɔ a wodii kan twerɛeɛ no nyinaa tɔfa?

Ne nyinaa mu no:

i. W’akwankyerɛ susutwerɛ no tumi kyerɛkyerɛ atifiasɛm no mu yie 
ma ɔkenkanfoɔ no te aseɛ yie?

ii. Wode nkyerɛkyerɛmu amapa dii dwuma wɔ wo susutwerɛ no mu 
anaa?

iii. Twaka bi da wo kasapɛn no nyinaa ne atifiasɛm no ntam?

iv. Wotumi twerɛɛ biribi a akenkanfoɔ no ani gyee ho?

v. Wotumi maa w’akenkanfoɔ no nyaa nimdeɛ a ɛfata no?

https://palmspringsmiddleschool.net/wp-content/uploads/2013/12/
ExpositoryWritingChecklist.pdf

10. Nneɛma a ɛsesɛ ne deɛ ɛda nso wɔ amannebɔ susutwerɛ ne akwankyerɛ 
susutwerɛ ntam

a. Amannebɔ susutwerɛ; yɛto no te sɛ anansesɛm nanso akwankyerɛ 
susutwerɛ deɛ, ɛkyerɛkyerɛ ɛkwan a yɛfa so yɛ biribi mu.

b. Akwankyerɛ susutwerɛ mu nsɛm nyinaa yɛ nokwasɛm turodoo 
nanso amannebɔ susutwerɛ mu nsɛm tumi yɛ bɔsrɛmka.

c. Wɔhyehyɛ akwankyerɛ susutwerɛ mu nsɛm no nnidisoɔ nnidisoɔ 
nanso amannebɔ susutwerɛ mu nsɛm no ntaa nyɛ nnidisoɔ nnidisoɔ.

d. Amannebɔ susutwerɛ mu nsɛm nso tumi yɛ nokorɛ anaa bɔsrɛmka 
nanso akwankyerɛ susutwerɛ mu nokwasɛm ɛberɛ biara.

e. Atwerɛfoɔ taa de akwankyerɛ susutwerɛ di dwuma wɔ adesuafoɔ 
nwoma ahodoɔ mu nanso wɔde amannebɔ susutwerɛ di dwuma wɔ 
abasɛm anaa anansesɛntwerɛ mu.

SECTION 5  SUSUTWERƐ

https://palmspringsmiddleschool.net/wp-content/uploads/2013/12/ExpositoryWritingChecklist.pdf
https://palmspringsmiddleschool.net/wp-content/uploads/2013/12/ExpositoryWritingChecklist.pdf


17

SECTION 5  SUSUTWERƐ

REFERENCES
1. Ackley, E. et al (1986) Macmillan English 12 Macmillan Publishing 

Company 886 Third Avenue New York, NY 10022

2. Crew, F. (1987), The Random House Handbook (5th Edition) McGraw. Hill 
Publishing Company New York

3. MacGraw Hill, G. (2000) Grammar and Composition Handbook McGraw-
Hill Publishing Company

4. Grieve D. W., and Pratt, K (1971), Certificate English Language, Western 
Printing Service Ltd., Bristol

5. Herfferman, A.W and Lincoln, J.E. (1982), Writing, A College Handbook, 
Third Ed. W.W. Norton & Company Inc. London

6. Marius, R. & Wierner H.S. (1988), College Handbook (2nd edition) The 
McGraw – Hill Publishing Company.

EXTENDED READING
1. Read for further knowledge: https://www.grammarly.com/blog/expository-

essay/

2. Denenga, M. S. (2019). Writing Mastery: Expository Essay: Expository 
Essay. Munaii

3. Josephine, E. (2020). Narrative Essay htpps://doi.org/:10.13140/
RG.2.2.29485.03041

4. Lee, K. (2020). How to write great essays. Kalvin Lee

5. For more on narrative essay https://www.researchgate.net/ 
publication/338778494_Narrative_Essay

6. Read for further clarification https://myperfectwords.com/blog/descriptive-
essay

7. Neumann, J. (2016). A professor’s guide to writing essays: The no-
nonsense plan for better writing. 2nd Edition. Jacob Neumann

8. Read https://fresh-essay.com/descriptive-essays

https://www.grammarly.com/blog/expository-essay/
https://www.grammarly.com/blog/expository-essay/
http://dx.doi.org/10.13140/RG.2.2.29485.03041
http://dx.doi.org/10.13140/RG.2.2.29485.03041
https://www.researchgate.net/publication/338778494_Narrative_Essay
https://www.researchgate.net/publication/338778494_Narrative_Essay
https://myperfectwords.com/blog/descriptive-essay
https://myperfectwords.com/blog/descriptive-essay
https://fresh-essay.com/descriptive-essays


18

SECTION 5  SUSUTWERƐ

ACKNOWLEDGEMENTS


	Home 4: 
	Page 2: 
	Page 3: 
	Page 4: 
	Page 5: 
	Page 6: 
	Page 7: 
	Page 8: 
	Page 9: 
	Page 10: 
	Page 11: 
	Page 17: 
	Page 18: 

	Backward 6: 
	Page 2: 
	Page 3: 
	Page 4: 
	Page 5: 
	Page 6: 
	Page 7: 
	Page 8: 
	Page 9: 
	Page 10: 
	Page 11: 
	Page 17: 
	Page 18: 

	Forward 6: 
	Page 2: 
	Page 3: 
	Page 4: 
	Page 5: 
	Page 6: 
	Page 7: 
	Page 8: 
	Page 9: 
	Page 10: 
	Page 11: 
	Page 17: 
	Page 18: 

	Home 7: 
	Page 12: 
	Page 13: 
	Page 14: 
	Page 15: 
	Page 16: 

	Backward 7: 
	Page 12: 
	Page 13: 
	Page 14: 
	Page 15: 
	Page 16: 

	Forward 7: 
	Page 12: 
	Page 13: 
	Page 14: 
	Page 15: 
	Page 16: 



